Gwasanaethau Boreol i Ysgolion Uwchradd  -  gol. Catrin Lewis

DECHRAU YSGOL NEWYDD
· Emyn

· Ysgol newydd, adeilad newydd, athrawon newydd, gwersi newydd, chwaraeon newydd – a ffrindiau newydd gobeithio.

· Roedd pob un ohonom, mae’n siŵr, wrth ddod i’r ysgol ar ddiwrnod cynta’r tymor, yn chwilio am wyneb cyfarwydd rhyw ffrind o’r ysgol gynradd wrth weld môr o wynebau dieithr o’n cwmpas.  Ond mae cyfle i bob un ohonom nawr i wneud ffrindiau newydd yn Ysgol................

· Rydym yn treulio llawer o amser yng nghwmni ein ffrindiau, yn yr ysgol, a thu allan hefyd.  Â nhw y byddwn yn siarad ac yn chwarae amser egwyl ac amser cinio.  Beth sydd yn gwneud ffrind da?

· Rhywun y gallwn ni ddibynnu arno – ac ymddiried ynddo.  Rhywun fydd yn gallu cadw ein cyfrinachau a gwrando arnom pan fydd rhywbeth yn ein poeni.  Rhywun fydd yn garedig wrthon ni bob amser.  Gwrandewch ar y sgwrs yma.

· [Grŵp o blant yn siarad ac un yn sefyll ar ei ben ei hun]

“Beth wyt ti’n feddwl o Ysgol ...................?”

“O, mae gormod o risiau yma.”

“Oes, ond mae bwyd y ffreutur yn grêt – lot gwell na’r ysgol gynradd.”

“O, edrych, dyma ...................  Mae e yn ein dosbarth cofrestru on’d yw e?  Mae e ar ei ben ei hun.”

“O paid â phoeni amdano.  Dewch i ni gael mynd allan i’r iard i chwarae pêl-droed.”

[I ffwrdd â nhw gan adael ............. ar ei ben ei hun.]

· Doedd e ddim yn llawer o ffrind, nac oedd?  Dewch i ni gael edrych ar y sefyllfa eto

“Beth wyt ti’n feddwl o Ysgol ...................?”

“O, mae gormod o risiau yma.”

“Oes, ond mae bwyd y ffreutur yn grêt – lot gwell na’r ysgol gynradd.”

“O, edrych, dyma ...................  Mae e yn ein dosbarth cofrestru on’d yw e?  Mae e ar ei ben ei hun.”

“O ie, beth am ofyn iddo ddod i chwarae pêl droed yn yr iard gyda ni.  Mae’n drueni ei weld ar ei ben ei hun.  ‘Hei.................! beth am ddod i chwarae pêl droed gyda ni?’”

· Roedd hynny’n well, on’d oedd?  Dyna’r math o ffrind yr hoffwn i ei gael.  Ai dyna’r math o ffrindiau ydyn ni?

· Adroddodd Iesu Grist stori yn y Testament Newydd yn sôn am fod yn garedig wrth ein gilydd.

Stori y Samariad caredig

"Roedd dyn yn teithio i lawr o Jerwsalem i Jericho, a dyma ladron yn ymosod arno. Dyma nhw'n dwyn popeth oddi arno, ac yna ei guro cyn dianc. Cafodd ei adael bron marw ar ochr y ffordd. 31 Dyma offeiriad Iddewig yn digwydd dod heibio, ond pan welodd y dyn yn gorwedd yno croesodd i ochr arall y ffordd a mynd yn ei flaen. 32 A dyma un o Lefiaid y deml yn gwneud yr un peth; aeth i edrych arno, ond yna croesi’r ffordd a mynd yn ei flaen. 33 Ond yna dyma Samariad yn dod i’r fan lle roedd y dyn yn gorwedd. Pan welodd hwn y dyn, teimlodd drosto ar unwaith. 34 Aeth ato a rhwymo cadachau am ei glwyfau, a’u trin gydag olew a gwin. Yna cododd y dyn a’i roi ar gefn ei asyn ei hun, a dod o hyd i lety a gofalu amdano yno. 35 Y diwrnod wedyn rhoddodd ddau ddenariws i berchennog y llety. 'Gofala amdano,' meddai wrtho, 'ac os bydd costau ychwanegol, tala i i ti y tro nesa bydda i’n mynd heibio.'
36 "Felly” meddai Iesu, “yn dy farn di, pa un o'r tri fu’n gymydog i'r dyn yr ymosododd y lladron arno?"
37 Dyma’r arbenigwr yn y Gyfraith yn ateb, "Yr un wnaeth ei helpu."
Yna dywedodd Iesu, "Cer dithau a gwna’r un fath."
· Gweddïwn
Ein Tad,  
Diolchwn i ti am gael bod yn aelodau o deulu Ysgol..................  Helpa ni i fod yn ffrindiau da i’n gilydd ac yn garedig bob amser, fel y dysgodd yr Arglwydd Iesu Grist i ni.     
Amen

